
Dumonda von Ballmoos 

concernent l'evaluaziun da las scolas en alloschis collectivs 

Resposta da la Regenza 

 

Tar la dumonda 1: Actualmain è la repartiziun da las scolaras e dals scolars (SeS) 

la suandanta:  

sut 1 onn:  91 SeS 

1 fin 2 onns:  35 SeS 

2 fin 3 onns: 26 SeS 

3 fin 4 onns: 14 SeS 

La gronda part da las scolaras e dals scolars che vegnan instruids pli ditg che 3 onns 

en las scolas da l'Uffizi da migraziun e da dretg civil dal Grischun, èn giuvenils cun 

pauca furmaziun ch'èn emigrads tard. En cas da basegn survegnan els la 

pussaivladad da frequentar in 10. onn da scola ordaifer la scola obligatorica regulara. 

 

Tar la dumonda 2: Durant ils ultims 5 onns n'è la durada media dal temp ch'ils 

uffants vegnan instruids strusch sa midada. Entaifer questa perioda han las scolaras 

ed ils scolars frequentà las scolas che vegnan manadas da l'Uffizi da migraziun e da 

dretg civil dal Grischun en media durant 1,4 fin 1,9 onns. 

 

Tar la dumonda 3: Il giudicament vegn fatg a maun dals criteris d'ina promoziun 

cumplessiva (tenor il raster da giudicament). Per midar cun success en la scola 

regulara èn decisivas – ultra da l'acquisiziun da la lingua tudestga – en spezial bunas 

cumpetenzas socialas e persunalas (autoreflexiun, autonomia ed independenza). Ils 

giuvenils ch'èn emigrads tard senza u cun pauca furmaziun preliminara en scola, 

dovran per regla dapli temp per ademplir ils criteris d'admissiun. Da midar en il 

stgalim superiur da la scola regulara è – tenor l'experientscha – bler pli difficil, per-

quai ch'ils giuvenils pon profitar pli darar d'ina assistenza e promoziun individuala en 

las classas pli grondas. 

 

Tar la dumonda 4: Dapi il cumenzament da l'onn da scola 2023/2024 porschan las 

scolas da l'Uffizi da migraziun e da dretg civil dal Grischun – sa basond sin ils 

resultats da l'evaluaziun – almain duas giadas per emna a mintga classa in'assisten-

za per far pensums u lezias. Questa assistenza vegn prestada da las persunas 

d'instrucziun. En il center da transit Landhaus a Tavau han ils uffants la pussaivladad 

da far lur pensums u lezias sut la surveglianza dal persunal d'assistenza. Perquai 

vegni desistì da porscher uras supplementaras assistidas da persunas d'instrucziun 

per far pensums u lezias. Ord vista pedagogica è questa dimensiun suffizienta, tant 

pli perquai che las scolaras ed ils scolars n'han betg da far mintga di pensums u 

lezias. 

 

Tar la dumonda 5: En la pratica funcziuna la midada en la scola regulara en il 

fratemp senza problems, quai en stretga collavuraziun cun las vischnancas. Usche-

spert che las premissas per la midada èn ademplidas, vegn ella exequida. Perquai 

n'èsi betg pli necessari d'examinar, sch'i dovra vinavant il consentiment da la scola 

regulara admettenta. 

